БАТЛАВ.
УЛСЫН ИХ ХУРЛЫН ГИШҮҮН			  	 Э.БОЛОРМАА 


"НИЙГМИЙН ДААТГАЛЫН САНГИЙН САНХҮҮГИЙН УДИРДЛАГА,
 ХЯНАЛТЫН ТОГТОЛЦООНЫ ХЭРЭГЖИЛТЭД ХЯНАЛТ ШАЛГАЛТ ХИЙХ” 
ҮҮРЭГ БҮХИЙ ХЯНАН ШАЛГАХ ТҮР ХОРОО БАЙГУУЛАХ ТУХАЙ 
МОНГОЛ УЛСЫН ИХ ХУРЛЫН ТОГТООЛЫН 
ТӨСЛИЙН ҮЗЭЛ БАРИМТЛАЛ

	Нэг.Тогтоолын төсөл боловсруулах үндэслэл, шаардлага 
	
	1.1.Хууль зүйн үндэслэл

Монгол Улсын Үндсэн хуулийн Хорин наймдугаар зүйлийн 2 дахь хэсэгт “Хуулийн биелэлтийг хангахтай холбоотой нийтийн ашиг сонирхлыг хөндсөн тодорхой асуудлаар Улсын Их Хурлын нийт гишүүний дөрөвний нэгээс доошгүй нь хянан шалгах түр хороо байгуулах санал тавибал Улсын Их Хурал цөөнхийн төлөөллийг оролцуулан уг хороог байгуулна.” гэж, Монгол Улсын Их Хурлын хяналт шалгалтын тухай хуулийн 28 дугаар зүйлийн 28.1 дэх хэсэгт “Монгол Улсын Үндсэн хуулийн Хорин наймдугаар зүйлийн 2 дахь хэсэгт заасны дагуу хуулийн биелэлтийг хангахтай холбоотой нийтийн ашиг сонирхлыг хөндсөн тодорхой асуудлаар Улсын Их Хурлын нийт гишүүний дөрөвний нэгээс доошгүй нь хянан шалгах түр хороо байгуулах санал тавибал цөөнхийн төлөөллийг оролцуулан Улсын Их Хурлын тогтоолоор байгуулна.” гэж тус тус заасан. 
Нийгмийн даатгалын ерөнхий хуульд заасанчлан Нийгмийн даатгалын сан нь тэтгэвэр, тэтгэмж, эрүүл мэндийн нөхөн сэргээлтийн зардлын төлбөр, үйлдвэрлэлийн осол, мэргэжлээс шалтгаалсан өвчнөөс урьдчилан сэргийлэх арга хэмжээний зардал олгох, шимтгэлийн хөнгөлөлт, чөлөөлөлт үзүүлэх зорилгоор ажил олгогчийн цалин хөлсний сан, даатгуулагчийн цалин хөлс, түүнтэй адилтгах орлогоос төлсөн нийгмийн даатгалын шимтгэлийн орлого болон бусад эх үүсвэрээс бүрддэг нийгмийн хамгааллын суурь сангийн нэг юм. Уг асуудал нь нийтийн ашиг сонирхлыг хөндсөн тодорхой асуудал бөгөөд дээрх хуульд заасны дагуу Улсын Их Хурлын гишүүний дөрөвний нэгээс доошгүй нь энэхүү асуудлаар хянан шалгах түр хороо байгуулах санал гаргаад байна. 
1.2.Практик шаардлага

2025 оны эхний 9 сарын байдлаар Нийгмийн даатгалын сангийн нийт зарлага 4.3 их наяд төгрөг болж, орлогын өсөлттэй дүйцэхүйц нэмэгдсэн байна. Тэтгэвэр авагчдын тоо 520 мянгыг давж, тэтгэвэр, тэтгэмжийн зардал тогтмол өсөх хандлагатай байгаа нь сангийн урт хугацааны тогтвортой байдалд эрсдэл үүсгэж байна. Мөн сангийн чөлөөт үлдэгдлийг арилжааны банканд байршуулж хүүгийн орлого олох зохицуулалт хэрэгжиж эхэлсэн нь хөрөнгийн удирдлага, эрсдэлийн хяналтыг илүү нарийвчлан үнэлэх шаардлагыг бий болгож байна. 

Нийгмийн даатгалын шимтгэл төлдөг иргэд тэтгэвэр тогтоолгох явцад харилцан адилгүй нөхцөл байдал үүсэж байгаа талаар олон нийтийн зүгээс асуудал дэвшүүлж байна. Үүний нэг шалтгаан нь өндөр насны тэтгэвэр тогтоолгоход шаардагдах шимтгэл төлсөн хугацааны доод хэмжээг хуульд зааснаар жил бүр нэмэгдүүлж байгаа явдал бөгөөд ижил нас, ижил хугацаанд ажилласан боловч өөр өөр жилд тэтгэвэр тогтоолгож буй иргэдийн эрх, боломж ялгаатай болж байна. Мөн тэтгэвэр тооцохдоо шимтгэл төлсөн орлогын түүх, тасралтгүй байдал, дундаж цалингийн суурь өөр өөрөөр нөлөөлж байгаа нь даатгуулагчдын тэтгэврийн хэмжээ харилцан адилгүй тогтоогдох нөхцөлийг бий болгож байна. 

2025 оны байдлаар нийгмийн даатгалын сангаас олгож буй ажилгүйдлийн тэтгэмжийн санхүүжилтэд хүндрэл үүссэн талаар Засгийн газар, холбогдох байгууллагаас албан ёсоор мэдээлсэн. Үүний улмаас 2025 оны зарим саруудад ажилгүйдлийн тэтгэмж авах эрх нь үүссэн иргэдийн тэтгэмжийг хугацаанд нь бүрэн олгож чадахгүй нөхцөл байдал үүсэж, тэтгэмжийн олголтыг үе шаттайгаар зохицуулах шаардлага үүсээд байна. Энэ нь Нийгмийн даатгалын сангийн санхүүгийн удирдлага, орлого зарлагын төлөвлөлт, дотоод хяналтын тогтолцоо бодит эрсдэлийг бүрэн тооцож чадаж байгаа эсэхэд бодит үнэлгээ хийх, цаашид ижил нөхцөл байдал дахин үүсэхээс сэргийлэх арга хэмжээ авах шаардлагатайг харуулж байна.

Иймд Нийгмийн даатгалын сангийн санхүүгийн удирдлага, хяналтын тогтолцооны хэрэгжилтэд иж бүрэн хяналт шалгалт хийх, хяналт шалгалтаар бодит нөхцөл байдлыг тогтоож цаашдын бодлого, зохицуулалтыг сайжруулах үндэслэл бүрдүүлэх шаардлага үүсээд байна.

Хоёр.Тогтоолын төслийн зорилго, ерөнхий бүтэц, зохицуулах харилцаа, хамрах хүрээ

Тогтоолын төсөлд дараах агуулгыг тусгана: 

1.Хянан шалгах түр хороог байгуулах бүрэлдэхүүн, ажиллах хугацаа; 

2.Хянан шалгах түр хорооны шалгалтын сэдэв, хүрээ хязгаар; 

3.Тогтоолыг дагаж мөрдөх хугацаа. 

Тогтоолын төслийг Монгол Улсын Их Хурлын хяналт шалгалтын тухай хуульд заасан үндэслэл, шалгуурын дагуу боловсруулна. 

Гурав.Тогтоолын төсөл батлагдсаны дараа үүсэж болох нийгэм, эдийн засаг, хууль зүйн үр дагавар, тэдгээрийг шийдвэрлэх талаар авч хэрэгжүүлэх арга хэмжээний санал

Энэхүү тогтоол батлагдсанаар Нийгмийн даатгалын сангийн санхүүгийн удирдлага, хяналтын тогтолцооны хэрэгжилтэд бодит үнэлгээ хийж, илэрч болзошгүй эрсдэл, зөрчлийг эрт илрүүлэх нөхцөл бүрдэнэ. Үүний үр дүнд тэтгэвэр, тэтгэмж, ажилгүйдлийн тэтгэмж зэрэг нийгмийн хамгааллын үйлчилгээний санхүүжилтийн тогтвортой байдал сайжирч, иргэдийн хуульд заасан эрхийг тасралтгүй хангах боломж нэмэгдэнэ. Сангийн орлого, зарлагын төлөвлөлт, дотоод хяналт, эрсдэлийн удирдлага сайжирснаар төсвийн сахилга бат бэхжиж, гэнэтийн санхүүгийн хүндрэл, олголтын саатал үүсэх эрсдэл буурна. Мөн нийгмийн даатгалын шимтгэл төлөгч, тэтгэвэр авагчдын хоорондын итгэлцэл нэмэгдэж, нийгмийн даатгалын тогтолцоонд итгэх олон нийтийн итгэл сайжрах эерэг нөлөө үзүүлнэ. Улмаар нийгмийн даатгалын сангийн үйл ажиллагааны үр ашиг дээшилж, нийгэм, эдийн засгийн тогтвортой байдалд эерэг нөлөө үзүүлэх ач холбогдолтой.

Мөн үнэлгээ, дүгнэлтийн үр дүнд үндэслэн Нийгмийн даатгалын сангийн санхүүгийн удирдлага, хяналтын тогтолцоог боловсронгуй болгох, цаашид бодлого, эрх зүйн орчныг сайжруулах чиглэлээр санал, дүгнэлт гаргах юм.

ТОВЧ ТАНИЛЦУУЛГА

“Хянан шалгах түр хороо байгуулах тухай”
Монгол Улсын Их Хурлын тогтоолын төсөл

Монгол Улсын Үндсэн хуулийн Хорин наймдугаар зүйлийн 2 дахь хэсэгт “Хуулийн биелэлтийг хангахтай холбоотой нийтийн ашиг сонирхлыг хөндсөн тодорхой асуудлаар Улсын Их Хурлын нийт гишүүний дөрөвний нэгээс доошгүй нь хянан шалгах түр хороо байгуулах санал тавибал Улсын Их Хурал цөөнхийн төлөөллийг оролцуулан уг хороог байгуулна.” гэж заасан. 

Нийгмийн даатгалын сангийн санхүүгийн удирдлага, санхүүгийн тогтолцоо нь нийтийн ашиг сонирхлыг хөндсөн тодорхой асуудал бөгөөд дээрх хуульд заасны дагуу Улсын Их Хурлын нийт гишүүний дөрөвний нэгээс доошгүй нь буюу   гишүүн энэхүү асуудлаар хянан шалгах түр хороо байгуулах санал гаргаад байна. 

2025 оны байдлаар нийгмийн даатгалын сангийн нийт зарлага 4.3 их наяд төгрөг болж, тэтгэвэр авагчдын тоо 520 мянгыг давж, тэтгэвэр, тэтгэмжийн зардал тогтмол өсөх хандлагатай байгаа нь сангийн урт хугацааны тогтвортой байдалд эрсдэл үүсгэж байна. Мөн сангийн чөлөөт үлдэгдлийг арилжааны банканд байршуулж хүүгийн орлого олох зохицуулалт хэрэгжиж эхэлсэн нь хөрөнгийн удирдлага, эрсдэлийн хяналтыг илүү нарийвчлан үнэлэх шаардлагыг бий болгож байна.

Ажилгүйдлийн тэтгэмж авах эрх нь үүссэн иргэдийн тэтгэмжийг хугацаанд нь бүрэн олгож чадахгүй нөхцөл байдал зарим тохиолдолд үүсэж, тэтгэмжийн олголтыг үе шаттайгаар зохицуулах шаардлага үүсээд байна. Мөн тэтгэвэр тооцохдоо шимтгэл төлсөн орлогын түүх, тасралтгүй байдал, дундаж цалингийн суурь өөр өөрөөр нөлөөлж байгаа нь даатгуулагчдын тэтгэврийн хэмжээ харилцан адилгүй тогтоогдох нөхцөлийг бий болгож байгаа нь нийгмийн даатгалын сангийн санхүүгийн удирдлага, хяналтын тогтолцооны хэрэгжилтэд иж бүрэн хяналт шалгалт хийх, хяналт шалгалтаар бодит нөхцөл байдлыг тогтоож цаашдын бодлого, зохицуулалтыг сайжруулах шаардлагатайг харуулж байна. 

Иймд Монгол Улсын Их Хурлын тухай хуулийн 28 дугаар зүйлийн 28.1 дэх хэсэг, Монгол Улсын Их Хурлын хяналт шалгалтын тухай хуулийн 32 дугаар зүйлийн 32.1 дэх хэсэгт заасныг үндэслэн Нийгмийн даатгалын сангийн орлого, зарцуулалт, санхүүгийн удирдлага, түүний хяналтын тогтолцоо, үр ашиг, ил тод байдлын хэрэгжилтийн нөхцөл байдлыг холбогдох баримтад тулгуурлан шинжлэн судалж, иргэд, даатгуулагчдын эрх, хууль ёсны ашиг сонирхол хамгаалагдаж буй эсэх, сангийн хөрөнгийн зохистой, үр ашигтай ашиглалт хангагдаж байгаа эсэх, цуглуулсан нотлох баримтыг шинжлэн судлах нээлттэй сонсголыг үр дүнтэй зохион байгуулж, иргэдийг мэдээллээр хангах, тайланг Улсын Их Хурлын 2026 оны хаврын чуулганы ээлжит хугацаанд багтаан танилцуулах үүрэг бүхий Хянан шалгах түр хороо байгуулах тухай тогтоолын төслийг боловсрууллаа.

      Хянан шалгах түр хороо
     байгуулах тухай


Монгол Улсын Үндсэн хуулийн Хорин наймдугаар зүйлийн 2 дахь хэсэг, Монгол Улсын Их Хурлын тухай хуулийн 5 дугаар зүйлийн 5.1 дэх хэсэг, 28 дугаар зүйлийн 28.1 дэх хэсэг, Монгол Улсын Их Хурлын хяналт шалгалтын тухай хуулийн 6 дугаар зүйлийн 6.1.7 дахь заалт, 32 дугаар зүйлийн 32.1, 32.2, 32.3 дахь хэсэг, 33 дугаар зүйлийн 33.1, 33.2 дахь хэсгийг үндэслэн Нийгмийн даатгалын сангийн үйл ажиллагаанд парламентын хяналтыг хэрэгжүүлэх, санхүүгийн удирдлага, хяналтын тогтолцооны хэрэгжилт, ил тод байдал, үр ашигтай байдлыг үнэлэх, бодит нөхцөл байдлыг тодорхойлох зорилгоор Монгол Улсын Их Хурлаас ТОГТООХ нь:


1.Улсын Их Хурлын хянан шалгах түр хорооны тусгай шалгалтын сэдвийг "Нийгмийн даатгалын сангийн санхүүгийн удирдлага, хяналтын тогтолцооны хэрэгжилтэд хяналт шалгалт хийх”-ээр тогтоосугай.

2.Улсын Их Хурлын хянан шалгах түр хорооны тусгай шалгалтын хүрээ хязгаарыг доор дурдсанаар тогтоосугай:

1/нийгмийн даатгалын сангийн орлого, зарцуулалт, санхүүгийн удирдлага, түүний хяналтын тогтолцоо, үр ашиг, ил тод байдлын хэрэгжилтийн нөхцөл байдлыг холбогдох баримтад тулгуурлан шинжлэн судлах;

2/нийгмийн даатгалын сангийн үйл ажиллагааны хүрээнд иргэд, даатгуулагчдын эрх, хууль ёсны ашиг сонирхол хамгаалагдаж буй эсэх, сангийн хөрөнгийн зохистой, үр ашигтай ашиглалт хангагдаж байгаа эсэх, хууль тогтоомжийн хэрэгжилтийн байдалд дүгнэлт гаргах;

3/хяналт шалгалтын үнэлгээ, дүгнэлтийн үр дүнд үндэслэн Нийгмийн даатгалын сангийн санхүүгийн удирдлага, хяналтын тогтолцоог боловсронгуй болгох, цаашдын бодлого, эрх зүйн орчныг сайжруулах чиглэлээр санал боловсруулах.

3.Улсын Их Хурлын хянан шалгах түр хороог дараах бүрэлдэхүүнтэй байгуулсугай:
Олонхыг төлөөлөн:

	…………………….. Улсын Их Хурлын гишүүн 
…………………….. Улсын Их Хурлын гишүүн 
…………………….. Улсын Их Хурлын гишүүн 
…………………….. Улсын Их Хурлын гишүүн 
…………………….. Улсын Их Хурлын гишүүн 
…………………….. Улсын Их Хурлын гишүүн 

Цөөнхийг төлөөлөн:

	…………………….. Улсын Их Хурлын гишүүн 
…………………….. Улсын Их Хурлын гишүүн 
…………………….. Улсын Их Хурлын гишүүн 
…………………….. Улсын Их Хурлын гишүүн 
…………………….. Улсын Их Хурлын гишүүн 

4.Тусгай шалгалтыг иж бүрэн хэрэгжүүлж, тайлан, санал, дүгнэлтийг Монгол Улсын Их Хурлын хяналт шалгалтын тухай хуулийн 32 дугаар зүйлийн 32.7 дахь хэсэгт заасан хугацаанд Улсын Их Хуралд танилцуулахыг Улсын Их Хурлын хянан шалгах түр хороонд даалгасугай.

5.Энэ тогтоолыг 2026 оны ... дугаар сарын ....-ны өдрөөс эхлэн дагаж мөрдсүгэй.



Гарын үсэг


















	
